
„Kaloe begitoe goea maoe mandi ah.“

Sambil kata begitoe Kek-soen lantas berbangkit dan berdjalan teroes ka dalem.

Soan-nio tinggal anggoet-anggoet di pertengahan dengen saorang diri. la poenja pikiran tida enak, jang sadari tadi memang belon dapet dibinasaken oleh Kek-soen, sekarang ini djadi menggoetet samingkin melilit dalem otaknja.

Sasoeda doedoek terpekoer sakoetika lamanja, laloe ia berkata pada diri sendiri dengen soeara plahan:

„Engga salah orang poenja kata: orang engga boleh toeroetin sadja si toewa bangka poenja maoe. Seperti goea sekarang, betoel-betoel sarebah salah! Tjoba la kaloe goea dapet taoe lebi doeloe, jang orang maoe bikin begini sama goea, biar goea boleh djadi mati djoega tentoe engga nanti goea maoe menoeroet. — Sekarang segala toewa bangka jang goea boleh boeat bapa goea misti boeat laki, habis belon taoe bagimana nanti djadinja dengen goea poenja diri. — Ada lagi entjim, enak sadja dia poenja omong!! Dateng-dateng adjarin goea ambil-ambil hatinja si toewa bangka, soepaja dapet disajang. Maksoednja tentoe dia maoe gerembengin sama goea kaloe goea dapet banjak doeit dan mas-intan. Bagoes betoel! Malahan goea samingkin djadi panas sama dia. Engga salah kaloe goea kata. goea poenja diri soeda didjoeal sama si Kek-

